
Монгол Улсын Их Хурлын 2022 оны хаврын ээлжит чуулганы
Төсвийн байнгын хорооны 05 дугаар сарын 26-ны өдөр 

/Пүрэв гараг/-ийн хуралдааны товч тэмдэглэл
 
Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.
 
Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 13 цаг 20 минутад Төрийн ордны “Жанжин Д.Сүхбаатар” танхимд эхлэв. 
 

Чөлөөтэй: Г.Амартүвшин, Б.Жавхлан, Ш.Раднаасэд, Б.Чойжилсүрэн;

Тасалсан: Ц.Анандбазар, С.Ганбаатар, Л.Мөнхбаатар, С.Одонтуяа.
Нэг.Монгол Улсын нэгдсэн төсвийн 2023 оны төсвийн хүрээний мэдэгдэл, 2024-2025 оны төсвийн төсөөллийн тухай хуулийн төсөл болон хамт өргөн мэдүүлсэн “Засгийн газрын өрийн удирдлагын 2024-2025 оны стратегийн баримт бичиг батлах тухай” Улсын Их Хурлын тогтоолын төсөл /Засгийн газар 2022.04.29-ний өдөр өргөн мэдүүлсэн, эцсийн хэлэлцүүлэг/
 

Хэлэлцэж буй асуудалтай холбогдуулан Сангийн яамны Төрийн нарийн бичгийн дарга Ж.Ганбат, мөн яамны Төсвийн бодлого, төлөвлөлтийн газрын дарга М.Санжаадорж, Татварын бодлогын газрын дарга Б.Тэлмүүн, Хөгжлийн санхүүжилт, хөрөнгө оруулалтын газрын дарга Ч.Чимидсүрэн, Хууль, эрх зүйн газрын дарга З.Энхболд, Санхүү, төсвийн судалгааны газрын дарга Г.Золбоо, Санхүүгийн бодлогын газрын дарга Б.Сүх-Очир, Өрийн удирдлагын хэлтсийн дарга Б.Одонтуяа, Санхүүгийн хөрөнгийн удирдлагын хэлтсийн дарга С.Тулга, Хөгжлийн санхүүжилтийн хэлтсийн дарга Б.Ганзориг, Төсвийн хөрөнгө оруулалтын хэлтсийн дарга Ж.Дэлгэржаргал нар оролцов. 


Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, Ц.Баянмөнх, мөн газрын Байнгын хорооны асуудал хариуцсан хэлтсийн дарга Ц.Батбаатар, Төсвийн байнгын хороо хариуцсан референт Г.Нарантуяа нар байлцав.
 
Төслийг эцсийн хэлэлцүүлэгт бэлтгэсэн талаар танилцуулгыг Байнгын хорооны дарга Ч.Хүрэлбаатар танилцуулав. 

Танилцуулгатай холбогдуулан Улсын Их Хурлын гишүүн Ж.Батсуурь, Ц.Сандаг-Очир нарын тавьсан асуултад Байнгын хорооны дарга Ч.Хүрэлбаатар хариулж, тайлбар хийв. 
Байнгын хорооноос гарах танилцуулгыг Улсын Их Хурлын гишүүн Д.Өнөрболор Улсын Их Хурлын чуулганы нэгдсэн хуралдаанд танилцуулахаар тогтов. 
Уг асуудлыг 13 цаг 30 минутад хэлэлцэж дуусав.

Байнгын хорооны хуралдаанаар 1 асуудал хэлэлцэв.

 
Хуралдаан 11 минут үргэлжилж, 19 гишүүнээс 11 гишүүн хүрэлцэн ирж, 57.9 хувийн ирцтэйгээр 13 цаг 31 минутад өндөрлөв.
 


Тэмдэглэлтэй танилцсан:
ТӨСВИЙН БАЙНГЫН 
ХОРООНЫ ДАРГА





Ч.ХҮРЭЛБААТАР
 
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨХ АЛБАНЫ 

ШИНЖЭЭЧ



                  

Ц.АЛТАН-ОД
МОНГОЛ УЛСЫН ИХ ХУРЛЫН
2022 ОНЫ ХАВРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 05 ДУГААР САРЫН 26-НЫ ӨДӨР
/ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
Ч.Хүрэлбаатар: Төсвийн байнгын хорооны гишүүдынхээ энэ өдрийн амар амгаланг айлтгая. 

Ирцийг Та бүгдэд танилцуулъя. Х.Баделхан гишүүн ирсэн байна, Ж.Батжаргал гишүүн ирсэн байна, Ж.Батсуурь гишүүн ирсэн байна. Х.Булгантуяа гишүүн ирсэн байна, Ц.Даваасүрэн гишүүн ирсэн байна, Д.Өнөрболор гишүүн ирсэн байна, Ц.Сандаг-Очир гишүүн ирсэн байна, Д.Тогтохсүрэн гишүүн ирсэн байна, Г.Тэмүүлэн гишүүн ирсэн байна, Ч.Хүрэлбаатар гишүүн ирсэн байна. 

Ингээд ирц бүрдсэн учраас өнөөдрийн Байнгын хорооны хуралдааныг нээснийг мэдэгдье. 

Өнөөдөр хэлэлцэх асуудлаар нэг асуудал байгаа. Монгол Улсын нэгдсэн төсвийн 2023 оны төсвийн хүрээний мэдэгдэл, 2024-2025 оны төсвийн төсөөллийн тухай хуулийн төсөл болон хамт өргөн мэдүүлсэн “Засгийн газрын өрийн удирдлагын 2024-2025 оны стратегийн баримт бичиг батлах тухай” Улсын Их Хурлын тогтоолын төсөл. Засгийн газраас энэ баримт бичгийг 2022 оны 04 дүгээр сарын 30-ны өдөр өргөн мэдүүлсэн. Эцсийн хэлэлцүүлэг. 

Асуудлаа эхэлье. Ажлын хэсэг бол Сангийн яамныхан байна. 

Та бүгдэд анхдугаар хэлэлцүүлгээр олонхын дэмжлэг авсан саналыг хуулийн төсөлд нэмж тусган хуулийн төслийг эцсийн хэлэлцүүлэгт бэлтгэсэн тухай танилцуулгыг бэлдэж тарааж өгсөн байгаа. Энэ байна. 

Эцсийн хэлэлцүүлэгт бэлтгэсэн төсөлтэй холбогдуулан саналтай гишүүд байна уу? Байхгүй байна. Байна. Ц.Сандаг-Очир гишүүн дээр тасаллаа. Ж.Батсуурь гишүүн.

Ж.Батсуурь: Би сая чуулган дээр асуусан асуултаа асуух гээд байгаа юм. 

Энэ доторх юмнууд бол биш. Сая дүгнэлт уншчихлаа. Ардчилсан нам үүнтэй холбогдуулж. 

Тэгэхээр би зүгээр юу талаас нь асуух гээд байгаа юм. Улсын Их Хурлын тухай хуулийн 21 дүгээр зүйлд Улсын Их Хурлын хуралдаан байна. Үүнд юу орох вэ гэхээр Байнгын хороо, дэд хороо, бүлэг орно гэж байгаа. 

26.1-ээр нь энэ бүрэлдэхүүн ирцээрээ олонх байх ёстой. Олонхоороо шийдвэр гарсан байх ёстой гэж. 

Тэгэхээр хэрвээ Байнгын хороо яг адилхан субъект байна шүү дээ. Байнгын хороо хуралдаагүйгээр дүгнэлт оруулж болох уу? Нэгдүгээрт.

Хэрвээ ороогүй бол хуралдаагүй бүлэг дүгнэлт гаргалаа. Тэр бүлгийг хэлчихсэн болохоор энэ хууль чинь өөрөө уначих юм биш үү. Ийм асуулт асууж байна. 

Би сая наашаа яараад юу яачихлаа. Хуралдаан байна. Хуралдааны бүрэлдэхүүн хэсэг нь Байнгын хороо, дэд хороо, намын бүлгүүд байна. 

Тэгвэл 16.1 дээр нь юу гээд заачихсан бэ гэвэл энэ хүмүүс, эдгээр нэр заасан газрууд ирц олонхоороо хуралдана. Олонхоор болно. Олонхын шийдвэр нь тогтоол хэлбэрээр гараад уншигдана гэж байгаа байхгүй юу. 

Тэгэхээр жишээлэх юм бол Байнгын хороо хуралдахгүйгээр Их Хуралд дүгнэлт уншиж болох уу? Нэгдүгээрт.

Хэрвээ болохгүй бол яг ижил түвшнийх нь байгууллага хуралдаагүй уншчихаад байхад энэ хууль чинь өөрөө унах юм биш үү? Ийм асуулт байна. 

Ч.Хүрэлбаатар: Төсвийн байнгын хороо мэдээж ирц бүрдэж байж хуралдана. Тэгээд гаргасан шийдвэрээ дүгнэлтээ уншина. 

Их Хурлын тухай хуулийн 22.12 дээр ийм юм байна. Нам, эвслийн бүлэг энэ хуулийн 33.1.1-д заасны дагуу аливаа хууль, Улсын Их Хурлын бусад шийдвэрийн төслийг хуралдаанаар хэлэлцэх эрхтэй боловч ийнхүү хэлэлцээгүй нь тухайн асуудлыг Байнгын хорооны болон нэгдсэн хуралдаанаар хэлэлцэхэд саад болохгүй гэж байгаа юм. 

Өөрөөр хэлбэл саад болохгүй. Одоо жишээлбэл өнөөдрийн Байнгын хороо нэгдсэн хуралдаан дээр саад болохгүй. Тэгэхгүй бол юу болно гээч, сөрөг хүчин наад асуудлаар чинь манай дүгнэлт хийгээгүй шүү дээ гээд бүх асуудлыг Улсын Их Хурлаар явуулахгүй ийм нөхцөл байдал бүрдчих юм. 

Тийм учраас одоо энэ бол хуралдаан явж байхад тухайн нам, эвслийн бүлгүүд дүгнэлт гаргана уу, уншина уу. Тэр бол ажилд саад болохгүй гэсэн үг. 

Тэгээд нам, эвслийн бүлгийн хуралдааны журмыг тэр нам, эвслийн бүлгүүд өөрсдөө зохицуулна. Ж.Батсуурь гишүүн тодруулъя.

Ж.Батсуурь: Наадахыг чинь аягүй сайн ойлгож байгаа юм. 

Тэгэхээр Улсын Их Хурлын хуралдаан байна. Хуралдааны юу нь бол Байнгын хороо, дэд хороо, бүлэг байна. Яг энд заасан юу нь. Тэгээд уншуулчихсан шүү дээ. Бүлгийн дүгнэлт уншуулчихсан байхгүй юу. Эхлээд Байнгын хорооны дүгнэлтийг Д.Өнөрболор уншсан. Нэг нь ирцтэй, нэг нь ирцгүй уншчихсан. 

Тэгэхээр тэр дүгнэлтийг тойроод өнөөдөр гишүүд ярьчхаж байгаа байхгүй юу. Хоёр дүгнэлтийг тойроод ярьсан шүү дээ. Бүх хүмүүсийн асуулт. 

Тэгэхээр энэ өөрөө ингээд хүчин төгөлдөр бус ирцгүй хурлын. Жишээлэх юм бол яг адилхан. Д.Өнөрболорынхтой адилхан үйл явц явчхаад байхад энэ хууль чинь уначих юм биш байгаа. 

Ч.Хүрэлбаатар: Унахгүй. Саад болохгүй. Нөлөөлөхгүй. Ц.Сандаг-Очир гишүүн. 

Ц.Сандаг-Очир: Би нэг асуулт, санал хэлье. Энэ хүснэгтийн 8 дахь. Засгийн газрын өрийн нийт хэмжээ өнөөгийн үнэ цэнээр 34.4. Энэ чинь Монгол Улсын нийт өрийн хэмжээ биз дээ?

Ч.Хүрэлбаатар: Төгрөгөөр. Засгийн газрын.

Ц.Сандаг-Очир: Засгийн газрынх чинь өөрөө 8.4 тэрбум гээд байгаа биз дээ.

Ч.Хүрэлбаатар: Тийм.

Ц.Сандаг-Очир: Тэр чинь доллароор. Тийм ээ. Аан. За. Нэгд.

Ч.Хүрэлбаатар: Үүнийг ингэсэн юм билээ. Ц.Сандаг-Очир гишүүн. 

Нөгөө 65 хувьдаа тулгаад хийчихсэн юм билээ. Нийт хэмжээгээрээ.

Ц.Сандаг-Очир: Төгрөгөөр оруулж ирсэн юм байна. Тийм үү? 

Ч.Хүрэлбаатар: Тэгээд төгрөгөөр оруулсан. 

Ц.Сандаг-Очир: Хоёрт. Би ингээд л хэлэлцэх эсэхээс нь авхуулаад л нэг дэх, хоёр дахь хэлэлцүүлгээр сонсоод л байгаа. Тэгээд бид яриад л байгаа. Та бас Сангийн сайд байсан. Одоо Төсвийн байнгын хорооны дарга гээд. 

Бид өнгөрсөн 30 жилд алдагдалтай төсөв баталж ирсэн байна шүү дээ. 30 жил. Тэгээд нэг удаа одоо алдагдалгүй төсөв баталж болохгүй юм уу? Тэгээд энэ Засгийн газар, Сангийн сайдаас оруулж ирсэн, Сангийн яамнаас оруулж ирсэн энэ саналаар нь ингээд яваад байдаг. Үгүй ээ, тэгээд яг эцсийн байдлаар баталж байгаа нь бид нар шүү дээ. Их Хурал шүү дээ. 

Тэгээд ингээд гишүүдийн олон, тэр дундаа олон удаа сонгогдсон гишүүдийн яриаг сонсохоор нэг өөр субъект баталж байгаа юм шиг гуйгаад л, аргадаад л. Тэгэхгүй юм уу, ингэхгүй юм уу гээд. Өөрсдөө олон жил гурав, дөрөв удаа суучихсан. Гурав, дөрвөн удаа сууна гэдэг чинь арван хэдэн жил суучихсан гэсэн үг. Тэгсэн хэрнээ тэгээд өөр субъект баталчихсан юм шиг л ингээд л өөрсдөө батлаагүй юм шиг юм яриад л. Ингээч ээ тэгээч ээ, зардлаа бууруулаач ээ, орлогоо нэмэгдүүлээч ээ, халамжаа хасаач ээ гээд яриад байдаг. Тэгээд эцсийн үр дүндээ бид л баталж байгаа биз дээ. 

Тэгээд нэг удаа ингээд зориглоод энэ чинь эдийн засгийн хямралын үед. Би бол энэ гурав, дөрөв дэх тоонуудыг нэг бол 17 их наядын орлогоо нэмэгдүүл. Ирэх жил. Нэг бол дөрөв дэх хүснэгт буюу 19 их наядын зардлаа 1.9-өөр хасаад ингээд баривал. Тэгээд нэг удаа ингээд алдагдалгүй төсөв батлах гэж үзье л дээ. Тэгээд Засгийн газарт чиглэл өгөөд алдагдалгүй төсөв оруулж ирээд. Одоо ингээд 7 сарын 01-нээс өргөн баригдаад явна. 

Тэгээд л оруулж ирснээр нь ингээд л. Энэ янзаараа бол 2025 оны төсөөлөл хүрэхээр. Ямар ч гэсэн төсвийн алдагдал дандаа л алдагдалтай төсөв баталж ирэх юм байна. 1.9, 2024 онд 1.5, 2025 онд 1.2 их наядын алдагдалтай төсөв. 

Тэгээд үүнийг нь хүлээн зөвшөөрөөд л ингээд л яриад байдаг яриад байна. Бид үүнийг таслан зогсоохгүй юм уу? Тэгээд энэ зарлагаа бууруул л даа. Халамжаа хас л даа. Нөгөө “халамжаас хөдөлмөрт” гээд байсан хэдэн төрлийн халамж ирэх жилүүдэд хасагдах гэж байгаа юм? 

Тэгээд үүнийгээ л би яриад л байх юм яриад л байх юм. Ингээд яриад байвал тэгээд л ямар ч гэсэн ирэх 3 жил энэ ярьснаараа ингээд л явах юм байна. Тэгээд үүнийг хэн өөрчлөх юм? Төсвийн байнгын хороо санал санаачилга гаргаад Засгийн газар, Сангийн яаманд чиглэл өгөөд алдагдалгүй төсөв оруулж ир гээд. Нэг бол орлогоо нэмэгдүүл. Нэг бол зардлаа хас. Хөрөнгө оруулалтын зардлаа хас л даа. Энэ эдийн засгийн хямралын үед юун тоглоомын талбай, юун авто зам барих гээд байгаа юм. Нэг удаа тэвчье л дээ. 

Бүгдээрээ улс орноороо. Тойргоо биш улс орноо бодож ингэж алдагдалгүй төсөв. Та тэгээд хэлээд байгаа шүү дээ. Хурал болгон дээр. Алдагдалтай төсөв батлах тоолонд Засгийн газрын улс орны өр нэмэгдэж байгаа гээд ингээд яриад л байдаг. Тэгээд үүнийг хэн таслан зогсоох юм. Бид л таслан зогсооно биз дээ. 

Тийм учраас үүнийг ингээд бүр алдагдалгүй төсөв оруулж ир гэж ингэж. Би бол бараг буцаачихмаар л байх юм. Тэгээд цаг хугацаатай гээд л цаг хугацаанд нь баригдаад л ингээд дуугүй батлаад л явах юм байна л даа. 

Тэгээд нөхцөл байдал яг хэвээрээ. Улс орны өр чинь жил болгон 1.9 их наядаа нэмэгдээд л байна. Засгийн газар өр чинь. Халамж нь яг хэвээрээ олгогдоод л байна. Тэгээд нөгөө ирээдүйдээ бид өр хуримтлуулаад л байна. Үүнээс хэзээ салах юм. Ийм л тэгээд гол бодлого…/минут дуусав/

Ч.Хүрэлбаатар: Надаас асуулаа. Тэд төсвөө балансжуулчихмаар л байгаа юм. 

Засгийн газар алдагдалтай төсөв өргөөд. Тэгээд балансжуулаад хийхэд бол санал гаргаж чадна, би. Цагийн дотор л гаргана. Дэмжих үү. Гишүүд тойрог дээрээ байгаа хөрөнгө оруулалтаасаа хасаж чадах уу. Улс төрийн зориг шийднэ. 

Би бол Ц.Сандаг-Очир гишүүний хэлж байгаа зүйлтэй санал нэг. Тэгээд 2023 оны төсөв дээр тийм санал гаргая. Хэдүүлээ. Засгийн газрыг харъя. Эхлээд төсвийн алдагдлаа бууруулах, Засгийн газрын өрөө бууруулах чиглэлийн юмыг 2023 онд хийж оруулж ирэх нь үү, үгүй юу. 

Тэгээд яах вэ, энэ дээд хязгаарууд нь. Дотроо бол багасгаж, өөрчлөх бүрэн боломжтой. Ашигтай гаргаж хийгээд үүндээ өөрчлөлт хийгээд оруулаад ирж бас болно. Засгийн газар. 

Тэгээд 2023 оны төсөв дээр хэдүүлээ ярья. Зүгээр өнгөрсөн хугацаанд харж байхад хасъя гэж хэлж байгаа хүн ер нь үзээгүй дээ. Их цөөхөн л байдаг юм. Асуултад хариуллаа. Төслийн хэлэлцүүлэгт бэлтгэсэн төсөлтэй холбогдуулан саналтай гишүүд байна уу? Санал байхгүй байна./алх цохив/ 

Ингээд хууль, тогтоолын төслийг эцсийн хэлэлцүүлэгт бэлтгэсэн талаар Байнгын хорооноос гаргасан танилцуулгыг Улсын Их Хурлын гишүүн Д.Өнөрболор нэгдсэн хуралдаанд танилцуулна. 

Ингээд тогтоолын төслийн эцсийн хэлэлцүүлгийг хэлэлцэж дууслаа. 

Төсвийн байнгын хороогоор хэлэлцэх асуудал дууссан тул хуралдаан хаасныг мэдэгдье. Хуралдаанд идэвхтэй оролцсон гишүүдэд баярлалаа.

Бичлэгээс буулгасан:
ХУРАЛДААНЫ ТЭМДЭГЛЭЛ
ХӨТЛӨХ АЛБАНЫ 
ШИНЖЭЭЧ 

